Seandainva Ini Ramadan Terakhir

Sidang jumaat yang dirahmati Allah,

Ramadan. Pada saat-saat terakhir bersama bulan yang suci
ini, marilah kita mempertingkatkan ketakwaan kita kepada Allah
s.w.t. dan memperbanyakkan berdoa memohon kepadaNya
dengan penuh harapan agar kita dapat berjumpa lagi dengan

bulan yang penuh barakah ini.

Sidang jumaat yang dikasihi,

Ketahuilah, bahawa setiap detik Ramadan ini adalah amat
berharga buat mereka yang mengerti nilai keindahan dan
keistimewaannya. Seandainya kita mengetahui betapa

mahalnya nilai Ramadan, sudah tentu kita tidak akan



melepaskan peluang keemasan ini berlalu pergi tanpa meraih

sesuatu daripadanya.

Pada minggu lepas, kita telah diingatkan betapa pentingnya
untuk memperbanyakkan doa kepada Allah s.w.t. sepanjang
Ramadan. Allah s.w.t. amat menganjurkan kita untuk berdoa
kepadaNya, lebih-lebih lagi pada sepuluh malam terakhir ini,
dimana terdapat malam Lailatul Qadar, malam
yang dikurniakan rahmat dan pengampunan ke atas setiap
hamba yang berjaya menjumpainya. Alangkah malangnya jika
kita terus alpa dan lalai dalam melaksanakan ibadah kita pada

saatsaat Ramadan yang kian melabuhkan tirainya ini.

Namun, bagaimana sekiranya Ramadan kali ini adalah yang
terakhir bagi kita? Apakah kita telah berusaha untuk
mempersembahkan Ramadan sebaik mungkin? Adakah kita ini
berpuas hati dengan amal ibadah yang dilaksanakan sepanjang
bulan ini? Saudara-saudara sekelian, bertanyalah kepada diri
sendiri, apakah kita sudah bersedia untuk berpisah dengan

bulan yang suci ini?

Ketahuilah saudara, tidak seorang pun yang tahu apa yang
akan terjadi keesokan hari. Tiada seorang pun tahu bilakah
ajalnya dan di manakah ia akan dikebumikan. Kesemuanya

adalah ketentuan Allah, dan hanya Allah s.w.t. sahaja yang



Maha Mengetahui dan Maha Bijaksana. Allah s.w.t. berfirman

dalam surah Lugman ayat 34:

Yang bermaksud: “Sesungguhnya di sisi Allah pengetahuan
yang tepat tentang hari kiamat. Dan Dia lah jua yang
menurunkan  hujan, dan yang mengetahui dengan
sebenarbenarnya tentang apa yang ada dalam rahim (ibu yang
mengandung). Dan tiada seseorangpun yang betul mengetahui
apa yang akan diusahakannya keesokan hari; dan tiada
seorangpun yang dapat mengetahui di bumi negeri manakah ia

akan mati. Sesungguhnya Allah Maha Mengetahui, lagi Amat

Meliputi pengetahuanNya.”

Sidang jumaat yang dimuliakan,

Secara lumrahnya, jika kita mengetahui bahawa sesuatu
kesempatan untuk kita beramal merupakan kesempatan
terakhir sebelum ia meninggalkan kita buat selama-lamanya,
sudah tentu kita akan menghargai setiap detik yang kita ada

bagi melaksanakan amalan tersebut. Setiap perbuatan atau
amalan akan dilakukan dengan bersungguh-sungguh supaya ia
menjadi lebih bermakna dan berkualiti. Atas dasar itu, Nabi
Muhammad s.a.w. pernah mengingatkan umatnya untuk
memberi penumpuan kepada amalan yang sedang kita
lakukan, dengan menganggapnya seolah-olah peluang yang

terakhir kita miliki. Nabi bersabda berkaitan ibadah solat:

Yang bermaksud: “Apabila kamu bangun untuk melaksanakan
solat, maka tunaikanlah solat tersebut seolah-olah ia solat
seseorang yang mengucapkan selamat tinggal”. [Hadith riwayat

Imam Ahmad dan Ibn Majah]

Subhanallah, begitulah saranan junjungan tercinta Rasulullah

s.a.w. untuk seseorang melaksanakan amal ibadah.
Bayangkan sekiranya solat jumaat yang bakal kita laksanakan
ini, solat yang terakhir, bacaan al-Fatihah yang terakhir, sujud
dan rukuk yang terakhir; bagaimana indah agaknya solat

tersebut bakal kita persembahkan ke hadrat llahi?

Saudaraku,

Inilah kesan penghayatan seorang mukmin tentang hakikat ajal
dan kematian. Kesedaran ini tidak menyebabkan dia semakin
tidak bersemangat lalu menjadi mundur dan ingin zuhud.

Sebaliknya, ketika seorang mukmin menghayati kematian dan

ajal yang bakal mendatang, beliau menjadi semakin
bersemangat untuk berusaha, semakin gigih lagi untuk
beramal. Seperti golongan para sahabat r.a., yang merupakan
golongan yang paling menghayati akan kematian dan ajal, kita
dapati mereka itulah yang paling kuat berusaha untuk dunianya

demi menambah saham pahala di akhirat.

Seorang mukmin bukan hanya berpeluk tubuh menantikan
kesempatan yang mendatang, tidak juga  hanya
menganganangankan Ramadan kembali menjelang pada tahun
hadapan.

Sebaliknya, dia berpegang sepertimana yang ditegaskan oleh
Sahabat Nabi Ibn Umar :

Yang bermaksud: “Apabila kamu berada pada waktu petang,
janganlah kamu menunggu pagi, dan apabila kamu berada
pada waktu pagi maka janganlah tunggu waktu petang.
Pergunakanlah masa sihatmu sebelum sakitmu dan masa

hidupmu sebelum matimu”. [Riwayat Imam Al-Bukhari]e

Marilah saudara, dalam hari-hari terakhir bulan Ramadan ini,
kita bermuhasabah diri dan merenung kembali pengisian dan
amalan yang telah dilaksanakan sepanjang Ramadan. Jika

masih terdapat banyak lagi kelemahan dan kekurangan dalam

kita menunaikan puasa kita sebelum ini, maka berusahalah di
akhir Ramadan ini untuk menutup kekurangan yang ada,
samada melalui amal ibadah atau melalui sedekah yang

dikeluarkan.

Saudaraku,

Sebelum mengakhiri khutbah ini, khatib ingin berkongsi sebuah
doa yang diajarkan oleh Rasulullah s.a.w. yang bermaksud: "Ya
Allah, jadikan sebaik-baik umurku adalah penghujungnya. Dan
jadikan sebaik-baik amalku adalah penutupnya. Dan jadikan
sebaik-baik hari-hariku adalah hari di mana aku bertemu

denganMu kelak" [Musannaf Ibn Abi Syaibah].

Semoga Allah s.w.t. mengampunkan segala kesilapan kita, lalu
dengan rahmat dan kasih sayangnya Allah s.w.t. mengurniakan
kepada kita dan keseluruhan ahli keluarga kita kekuatan iman
dan takwa. Sehingga dapat kita perolehi kejayaan di dunia dan

di akhirat. Amin ya Rabbal Alamin.

